
Зыгъэхьэзырар

ЩХЬЭЩЭМЫЩI Изэщ.

Жьы  зэрымысым  нэмыс  илъкъым,
щIэ  зэрымысым  насып  илъкъым.

Лъэпкъ Iущыгъэ:

Дунейм
щыхъыбархэр

ЕГЪЭЛЕЯ хэлъынукъым Щоджэн-
цIыкIу Алий лъэпкъым, зыхилъхьэ 
щы мыIэу, фIыуэ илъэгъуа цIыхухэм 
ящыщщ, жытIэмэ. Абы и усыгъэр 
псэхэлъхьэжым хуэдэт - цIыхубэм я 
гурыгъу-гурыщIэхэм япэджэжырт, 
щIэр игъэгушхуэрт, жьыр игъэгума-
щIэт. Анэбзэм и нэхъ псалъэ IэфI-
хэмкIэ зэпыгъэува усэбзэр пшына-
лъэу зэрылъэлъырт, ар гукIэ зрагъа-
щIэрти, дэнэ зэхуэси щагъэIурт. Алий 
езыр адыгагъэ ин зыхэлъ, гулъы-
тэшхуэ зиIэ, дэтхэнэри езым и пIэм 
изыгъэувэф цIыхут. ЩоджэнцIыкIум 
и усыгъэр щIызэIэпахым и зы щхьэу-
сыгъуэт ар цIыхумкIэ гумащIэу зэ - 
ры щытари. УсакIуэшхуэм и гущIэм 
къиIукI макъамэм ар зыхуэдэр гъу-
джэм хуэдэу къищырти, цIыхубэми 
ар зыхищIэрт. Лъэпкъ литературэм и 
гъунэ изылъари, Iэмалыбэр хэзылъ-
хьари, IуэрыIуатэм ижь къыщIихуа-
ми, псалъэ зэгъэпэщыкIэщIэхэр 
 къы хэзылъхьари Алийщ. Абы и фIы-
щIагъэр апхуэдизкIэ инщи, нобэр 
къы здэсым и мыхьэнэр кIуэдакъым, 
ли  тературэм къыхыхьэхэр абы деж-
кIэ йоплъэкI, щапхъэ зытрахын куэд 
къыхах.

ЩоджэнцIыкIум и цIэр уахътыншэ 
ищIащ адыгэ псалъэр зэрызэщIи-
гъэжьыуам. Ар ящыгъупщэркъым, 
къыщIэна и IэдакъэщIэкIхэм хужи-
Iэнрэ къыхихынрэ къегъуэт щIэблэ-
щIэ къэс. Апхуэдэт Бэрбэч ХьэтIутIэ и 
цIэр зезыхьэ Къэбэрдей-Балъкъэр 
къэрал университетым иджыблагъэ 
щекIуэкIа зэIущIэр. «Адыгэ литера-
турэм и зэхэублакIуэ ЩоджэнцIыкIу 
Алий и усыгъэм хуаIэ еплъы кIэ щIэ-
хэмрэ бгъэдыхьэкIэщIэхэмрэ» - арат 
зэреджэр усакIуэр къыщалъхуа 
 махуэм ирихьэлIэу КъБКъУ-м, Къэ-
бэрдей-Балъкъэрым и ТхакIуэхэм я 
зэгухьэныгъэм, ЩоджэнцIыкIу Алий 
и цIэр зезыхьэ фондым къызэ-
рагъэпэща щIэнIуатэм. Абы и лэжьы-
гъэм хэтащ КъБР-м и щIэныгъэ икIи 

Ди республикэм щыщ Iэ-
щIагъэлI куэд ди къэралым 
и щIыпIэхэм щолажьэ ехъу-
лIэныгъэхэр яIэу, зэфIэкI 
лъагэхэр къагъэлъагъуэу. 
Абыхэм ящыщ зым  теухуа 
хъыбар гуапэ мы махуэ-              
хэм къэIуащ. «ПроДокто-
ров» уры сейпсо зэпеуэм 
«2023 гъэм и нейрохирург 
 нэ хъыфI» унэтIыныгъэм 
бжьы  пэр щиубыдащ ди хэ-
куэгъу щIалэ, Москва дэт, 
Демихов В. П. и цIэр зезыхьэ 
къалэ клиникэ сымаджэ-
щым и нейрохирург ПащIэ 
Мурат Валерэ и къуэм. 

ХАБЗЭ зэрыхъуам тету, зэ-
пеуэр Iыхьищу зэпыудауэ 
екIуэ кIащ. Япэ Iыхьэм зэ-
пеуэм хэтыну жэрдэм зыщIа 
дохутырхэм «ПроДокторов» 
порталым зыкъыщагъэлъэ-
гъуауэ щытын хуейщ, адэкIэ 
ахэр зэIэза сымаджэхэм абы-
хэм я лэжьыгъэм теухуа тхы-
гъэхэр илъэсым и кIуэцIкIэ 
ирагъэхьыпхъэщ. Урысейпсо 
зэпеуэм и етIуанэ Iыхьэм те-
кIуэныгъэм щыхущIэкъуащ 
ме дицинэ IэщIагъэлI мин 
 680-рэ, цIыхубэм я жыIэм те-
щIыхьауэ абыхэм къыхахы-
жащ Урысейм и дохутыр нэ-
хъыфIу 165-рэ. ЩэкIуэгъуэм и 
18-м Сочи къалэм щекIуэкIащ 
зэхьэзэхуэм и ещанэ Iыхьэр. 
Абдеж наIуэ къыщыхъуащ 
фIым и фIыжхэр. Абыхэм яхэ-
хуащ ди хэкуэгъу щIалэр икIи 
«ПроДокторов» урысейпсо 
з эпеуэм и Гран-при саугъэтыр 
къыхуагъэфэщащ.

ПащIэ Мурат 2008 гъэм Къэ-
бэрдей-Балъкъэр къэрал        
университетым и медицинэ 
 къу дамэр къиухащ. 2008 - 2010 

ЦIыхур и IэщIагъэ-щIэны-
гъэкIэ фIыуэ кIуэтами, зэ-
фэн псы къабзэ куэдым 
 щамыгъуэт зэманщ ды щып-
сэур. Псыр  псэхэлъхьэжщ, 
жызыIар адыгэщ. Ауэ ди-
псхэм я къабзагъэр къэп-
щытэн щIэб дзэ мэ, псалъэ-
жьым щIэлъ гупсысэр яIэ-
щIэхуам хуэдэщ. 

КЪЫХЭГЪЭЩЫПХЪЭЩ 
псыр зэрымыкIуэщIыр, мащIэ 
зэрымыхъур, къызэрыхэмы-
хъуэр, ЩIым икIыу хьэршым 
зэримыкIуэдэжыр. Къуршыщ-
хьэхэм хуэм-хуэму щыткIуурэ 
псы зыпыж мылылъэхэм 
дежщ уэру ежэх ди псышхуэ-
хэр къыщежьэр. Ахэр, ды зэ-
рыщыгъуазэщи, хышхуэхэм 
хо лъэ дэж. Хыщхьэхэм, псы 
ежэх хэм къахэкIыу, уэгум ири-
хьа бахъэм уэшхрэ уэсу щIы-
лъэм къагъэзэж. ЗыщIыпIи 
кIуэркъым, зыщIыпIи къи-
кIыр къым. Псыр зыщ зэры-               
хъур. 

Нэхъапэм, илъэс 50 хуэдиз-
кIэ узэIэбэкIыжмэ, псалъэм 
папщIэ, цIыхур а псоми емы-
гупсысу, бжьамийхэмкIэ и        
унэ къекIуалIэ псым хуиту 
ефэрт. Шейнычым ирагъа-
хъуэрти, хьэкум тригъэувэрт, 
зэгуэр псы къабзэр литркIэ 
къыщащэхуну зэман къы зэ-
рысынур я гущхьэ къэ мы-
кIыххэу. Псыр зэрагъэкъабзэ 
фильтр зэмылIэужьыгъуэхэр 
гъунэжу нобэ щыIэми, зэ-
пымычу абы делIалIэми, дигу 
ирихьыркъым: мэ къыхихыу, 
плъыфэ гуэр къыщIэувэу, 
мыIэ фIу къытщохъу. Хьэмэрэ, 
къытщымыхъурэ?! 

Псыр ди унэхэм къекIуэлIэн 
ипэ фильтр зэхуэмыдэхэм 
щIа гъэкI, хлоркIэ ягъэкъабзэ, 

Жьапщэшхуэм и 
зэран екIащ 

Тенджыз ФIыцIэм къы-
щы хъуа хыжькуийм и зэ-
раныгъэшхуэ екIащ Уры-
сейм щыщу абы пэгъунэ-
гъу щIыналъэхэм. Севасто-
поль дэт Аквариум-музейм 
и пэшхэм ящыщ зым псыр 
щIэуэри, хы псэущхьэу 
500-м щIигъу хэкIуэдащ, 
абы и радиобиологие               
къудамэр толъкъуным 
щызыхъумэ и блынхэри 
къигъэуащ.

АБЫ къищынэмыщIауэ, 
Севастополь и губернатор 
Развожаев Михаил и теле-
грам напэкIуэцIым къыщи-
гъэлъэгъуащ Ковалевский 
А. О. и цIэр зезыхьэ, Хы ип-
щэхэм я биологиемкIэ ин-
ститутым и щIэныгъэ лабо-
раторэу 4-м хэщIыныгъэш-
хуэ зэрагъуэтар.

Мыужьыхыж мафIэ

жылагъуэ лэжьакIуэхэр, курыт щIэ-
ныгъэ щрагъэгъуэт IуэхущIапIэхэм 
адыгэбзэмрэ литературэмкIэ я егъэ-
джакIуэхэр, аспирантхэр, магистрант-
хэр.

КъызэгъэпэщакIуэхэм къызэрыха-
гъэ щамкIэ, зэIущIэм и къалэн нэ-
хъыщхьэр ЩоджэнцIыкIум и къалэ-
мы пэм къыщIэкIа тхыгъэхэм щIэб-
лэм гулъытэ хэха хуегъэщIынырщ икIи 
егъэджынырщ. «Зым дежкIи щэ ху-
къым иужьрей илъэс тIощIырып-
щIым цIыхум и дуней лъагъукIэм 
фIыуэ зэрызихъуэжар, дуней къэхъу-
гъэхэм хуаIэ щытыкIэри нэгъуэщI 
зэрыхъуар. Ар теухуащ литературэ-
ми. Зэгуэр мыхьэнэшхуэ зиIэу къа-
лъытэу щыта тхыгъэхэр нобэ литера-
турэм и тхыдэм щыщ хъужащ, утыку 
къипхьэнкIэ Iэмал зимыIэ нэгъуэщI 
тхыгъэхэм пщIэ хуащIу, гулъытэ 
 ягъуэту хуежьащ. Абыхэм къащхьэ-
щокI ЩоджэнцIыкIум и Iэдакъэ щIэкI-
хэр, псом япэрауэ, и бзэр щапхъэу 
зэрыщытымкIэ, етIуанэрауэ, псыпэ-
хэшу лъэпкъым зэриIамкIэ. Адыгэ ли-
тературэм и классикым и усэхэм нэ-
гъуэщIынэкIэ ухэплъэныр, бгъэды-
хьэ кIэщIэхэр къахуэгъуэтыныр зэма-
ным къигъэув Iуэхугъуэщ. ЗэIущIэри 
аращ зытеухуар - дахагъэр, къабза-
гъэр, цIыхугъэр усакIуэм къызэрищ-
тэмрэ абыхэм къызэщIаубыдэ щэнха-
бзэ хъугъуэфIыгъуэхэмрэ нобэрей 
 гъащIэм зэрыпэджэжыр, ужьых зэ-
римыIэр щIэблэм ягурыгъэIуэнырщ», 
- жаIащ къызэгъэпэщакIуэхэм.

ЩIэнIуатэр къыщызэIуихым, 
 КъБКъУ-м и щIэныгъэ библиотекэм и 
уна фэщI Гериевэ Аймани къыхигъэ-
щащ ЩоджэнцIыкIум и усэхэм я 
пщIэр сыт хуэдэ зэмани зэры мы-
кIуэдынур, гу зэIухакIэ уабгъэдыхьэ 
къудеймэ, зэхэщIыкIым ещхьэпэн 
фIы гъуэбэ хэти къызэрыхихыфы- 
нур. «ЩоджэнцIыкIу Алий и усэхэм 
уа щыпхыджыкIкIэ, умыгъэщIэгъуэн 
плъэкIыркъым ар жыжьэ плъэуэ, 

куэд къыгурыIуэу зэрыщытам. Нобэ 
итха фIэкIа умыщIэну куэд яхэтщ 
абы хэм. ЩIэблэр бгъэсэнумэ, Що-
джэнцIыкIум и усэхэм къапкърыкI 
гупсысэхэр гъуэмылэ хьэзырщ. Ди 
библиотекэр нобэрей Iуэхугъуэм щIы-
хэтым и щхьэусыгъуэщ ар ди щIына-
лъэм щыпсэу лъэпкъитIым - адыгэ-
хэм рэ балъкъэрхэмрэ - я щэнхабзэ 
хъумапIэу зэрыщытыр. Мыбдеж уса-
кIуэм къыщIэна хъугъуэфIыгъуэхэм 
ящыщ куэд щыдохъумэ. Сыт и уасэ, 
псалъэм  и  хьэтыркIэ,   КъБР-м 
лъэпкъ Iуэхухэмрэ жылагъуэ пэхуэ-
щIэ хэмкIэ и министр КIурашын Анзор 
тыгъэ къыхуищIа тхылъыр. Зи гугъу 
сщIар ЩоджэнцIыкIу Алий 1935 гъэм 
къыдигъэкIа и усэ зэужьырщ. Ар 
адыгэ тхэпкъылъэр латин хьэрфхэм 
щытетым дунейм къытехьащ, ауэ, 
 нэхъыщхьэращи, езы усакIуэм и 
щIэинхэм ящыщщ. Нобэ а тхылъыр 
КъБКъУ-м и тхылъ гъуэтыгъуейхэм я 
фондым хэлъу дохъумэ. ЖыпIэну-
ращи, ди зэIущIэр усакIуэм худиIэ 
пщIэм хэзыгъахъуэ, ар лъэпкъ щэн-
хабзэмрэ щIэжым дежкIэ мы хьэ-
нэшхуэ зиIэ лъапIэныгъэу зэрыщы-
тым иджыри зэ щыхьэт техъуэ Iуэху-
гъуэщ. Зэхуэсым и фIагъ ин къы-
зэрыкIуэнум шэч къытесхьэркъым», 
- жиIащ Гериевэ Аймани.

ЗэIущIэм къыщыпсэлъахэм Iуэху-
гъуэ гъэщIэгъуэнхэр утыкум къра-
хьащ. Апхуэдэу куэдым гъэщIэгъуэн 
къащыхъуащ КъБР-м и радиом и 
унафэщI, УФ и ТхакIуэхэм я зэгу-
хьэныгъэм хэт Мэремкъул Ларисэ и 
къэп сэлъэныгъэр. Ар теухуат белорус 
тхакIуэ Гаврилович Владимир «Сэри 
цIыхум сыкъилъхуащ» зыфIища дра-
мэ повестым. Тхыгъэр адыгэбзэкIэ 
зэзыдзэкIа Мэремкъул Ларисэ и пса-
лъэм къыщыхигъэщащ хамэщIым 
уса кIуэм къыщыхуащI кIухьэныр зэ-
ры гъунэншэр, Белоруссиер зэрып-
хъуакIуэхэм къаIэщIэхыжыным хуэу-
нэ тIауэ Плъыжьыдзэм зэрихьа лIы-
гъэр зэи зэращымыгъупщэр, пыухы-
кIауэ жыпIэмэ, ЩоджэнцIыкум и 
фэеплъыр мыужьыхыж мафIэу я гум 
зэрилъыр. Тхыгъэр адыгэбзэкIэ щы-
зэ ридзэкIым, Мэремкъулыр хущIэ-
къуащ ар зэрытха бзэм къыуит гу-
зэхэщIэр зэрихъумэным, тхакIуэм и 
гуузыр къызэрызэтринэным. Ар къэ-
гъэнауэ, зэдзэкIакIуэр Гаврилович 
Владимир мызэ-мытIэу епсэ лъы-
лIащ, и еплъыкIэхэр зригъэщIащ, 
язы ныкъуэ IуэхугъуэхэмкIэ чэнджэ-
щэгъу къищIащ. Абы и щыхьэту езы 
белорус тхакIуэри пэIудзауэ зэIущIэм 

къыхыхьащ. Гаврилович гъэщIэ-        
гъуэн дыдэу къэпсэлъащ, ауэ зэIу-
щIэм хэтхэм нэхъ гукъинэж ящы-       
хъуар ар Бобруйск лъэхъуэщым зэры-
щы Iарщ. ТхакIуэм зэрыжиIамкIэ, 
усакIуэм игъэва бэлыхь псори з ы-
хэпщIэну Iэмал щымыIэми, зыхи-
щIыкIын щхьэкIэ ар зэрылIыхьа лъэ-
хъуэщым итащ, зауаем и илъэс ма-
фIэсхэм псэкIэ кIуащ. «Дауи, Що-
джэнцIыкIу Алии, абы хуэдэу зауэм и 
щыщIэныгъэ псори зыгъэва зауэлI 
мелуанхэми я пIэ уиувэныр гугъущ. 
Ауэ усакIуэпсэр махэщ, зыхищIэр 
куэдыщэщ. Зы цIыхум адрейм лей 
ирихыныр зи дуней лъагъукIэм фэб-
жьу хэуэ Алий къыгурымыIуэнкIэ Iэ-
мал иIэтэкъым «ЦIыху» щIыжаIар 
абы хуэфащэу упсэун щхьэкIэ Къэ-
гъэщIакIуэм дунейр псэ зыIутым 
Iэмыр щIыхуищIар. Дэри ди повестыр 
щыттхым дыкъыщежьар аращ - 
цIыхуу  дунейм  утетын щхьэкIэ, 
ЦIыхуу укъалъхун зэрыхуейм епха 
гуп сысэм. КъыдэхъулIамэ, ди на-
сыпщ», - жиIащ Гаврилович.

Апхуэдэу щIэнIуатэм и лэжьыгъэм 
жыджэру хэтащ филологие щIэны-
гъэхэмкIэ доктор, профессор Тхьэ-
гъэзит Юрэ, Шэшэным къыщыдэкI 
«Гудермес» газетым и редактор нэ-
хъыщхьэ, усакIуэ Борхаджиев Хож-
бауди, КъБКъУ-м и щIэныгъэ биб-
лиотекэм и унафэщIым и къуэдзэ 
Борэн Мадинэ, КъБКъУ-м хамэ къэ-
ралыбзэхэмкIэ и кафедрэм и егъэ-
джакIуэ нэхъыжь Багъ Заремэ, УФ-м 
и ТхакIуэхэм я зэгухьэныгъэм хэт 
 Къудей Фаридэ, КъБКъУ-м и щIэ-
ныгъэ библиотекэм и лъахэдж къу-
дамэм и лэжьакIуэ Къэмбэчокъуэ 
Альбинэ, нэгъуэщIхэри.

Зэхуэсым кърикIуа лэжьыгъэр къы-
зэщIикъуэжкIэрэ, ар зезыгъэкIуа 
 КIудей Фаридэ къыхигъэщащ Що-
джэнцIыкIу Алий и усыгъэмкIэ мето-
дикэ дэIэпыкъуэгъухэр егъэджа-
кIуэхэм папщIэ къыдэкIыным зэры-
хуа гъэхьэзырыр, тхыгъэхэр куууэ 
джынымкIэ программэхэр зэры-
зэхалъ хьэр. Абы къищынэмыщIауэ, 
щIэнIуатэм и утыкум къралъхьа щIэ-
ныгъэ лэжьыгъэхэр тхылъ щхьэхуэу 
къызэрыдагъэкIыжынур, усакIуэм и 
IэдакъэщIэкIхэр щадж дерсхэм 
 къыщагъэсэбэпын хуэдэу, ахэр зэры-
зэ хаухуэнэжынури Къудейм къыжи-
Iащ.

ИпэжыпIэкIэ, цIыхур уахътыншэщ, 
и цIэр къраIуэху, гугъу зыщIригъэхьа 
икIи псэемыблэжу зытелэжьа Iуэхум 
къыпащэху. ЩоджэнцIыкIу Алий   
псэу щIыкIэ и пщIэр и гуащIэдэкIкIэ 
къилэжьыжащ, иджы а пщIэр къэ-
кIуэну лъэхъэнэхэми нэхьэсын хуей-
щи, шэч хэлъкъым, ар зыхузэфIэ-
кIын унэтIакIуи, гъэсакIуи, гъэсэни 
зэрыдиIэм.

ШУРДЫМ Динэ.

Псыпэр зэрыкIуэм псыкIэри ирожэ, жаIэ. Лъэхъэнэ къэс езым и 
щхьэхуэныгъэхэр иIэжщ, абыхэм я зэфIэхыным гугъуехь наIуэхэр япы-
щIауэ, ауэ цIыхубэм я щыIэныгъэр зэтеублэным икIи унэтIыным гуэх 
имыIэу епхауэ. XX лIэщIыгъуэм и пэщIэдзэхэр, псом хуэмыдэу 1920 - 1930 
гъэхэр, жылэм дежкIэ тыншу щытауэ жыпIэфынукъым. Къэралым 
щекIуэкI зэхъуэкIыныгъэхэр щIыгызым ещхьт: зауэмрэ-банэмрэ, зэны-
къуэкъумрэ зэрыхьзэриймрэ къадэкIуэу, псэукIэми, гупсысэкIэми, 
 дуней лъагъукIэми зызэблахъурт. ЦIыху зэхэтыкIэм псынщIэу зи-
хъуэжыным хэлъ щымыIэми, лъэпкъ гъащIэм зэи имыгъуэтыжыну кIэ-
рыху иIэныр зыхуэIуа щыIэтэкъым. Псом хуэмыдэу апхуэдэ шынагъэр 
ящхьэщытт лъэпкъ мащIэхэм. ЖыпIэнуращи, цIыхур зыгъэгъуэзэн 
узэщIакIуэ хуэныкъуэт. Мис апхуэдэ лъэхъэнэщ адыгэм ЩоджэнцIыкIу 
Алий къыщыхэкIари.

«2023 гъэм мафIэсым пэщIэт профилактикэ Iуэхум-        
кIэ инструктор нэхъыфI» цIэм щыщIэбэна еплъыны -           
гъэ-зэпеуэр зэфIэкIащ. Абы хэтащ Къэбэрдей-Балъ-
къэрым мафIэсым пэщIэт-къегъэлакIуэ IуэхущIапIэм и 
ПСЧ-хэм ящыщхэр. 

ЗЭПЕУЭР IыхьиплIу гуэшат. Къалъытащ IуэхущIапIэм и 
инструктор гупым я лэжьыгъэм и унэтIыныгъэ нэхъыщ-
хьэхэм щызэфIагъэкIам кърикIуахэр, и къулыкъум тео-
риекIэ зэрыхуэхьэзырымкIэ зачётхэр ятащ, республикэм и 
къуажэхэм мафIэс-профилактикэ Iуэхухэр къызэрыщызэ-
рагъэпэщам, зэрыщрагъэкIуэкIам и фIагъыр, апхуэдэуи 
мафIэсым пэщIэтыным теухуа псалъэмакъ щхьэпэхэр 
егъэ кIуэкIынымкIэ я зэфIэкIхэр къагъэлъэгъуащ.  

Еплъыныгъэ-зэпеуэм бжьыпэр щиубыдащ ПСЧ-21-м 
(Старэ Шэрэдж къуажэ) мафIэсым пэщIэт профилактикэ 
IуэхумкIэ и инструктор нэхъыфIу къалъыта  Шэмызокъуэ 
 Заур. МафIэс-къегъэлакIуэ часть №14-м и инструктор (Ан-
зорей къуажэ) Алборэ Амир етIуанэ увыпIэр къихьащ. 
Ещанэ хъуащ ПСЧ-20-м (Къубэ-Тэбэ къуажэ) и лэжьакIуэ 
Къумыкъу Астемыр.

Шэмызокъуэ Заур мафIэсым пэщIэт-къегъэлакIуэ Iэна-
тIэм щолажьэ 2013 гъэ лъандэрэ. А илъэсипщIым абы зы-
къигъэлъэгъуащ лэжьакIуэ нэхъыфIу. Къэбэрдей-Балъ -
къэ рым и мафIэс-къегъэлакIуэ IэнатIэм и пресс-IуэхущIа-
пIэм и лэжьакIуэ Сэбан Арсен зэрыжиIащи, Заур нэхъапэ-
кIи апхуэдэ еплъыныгъэ-зэпеуэхэм етIуанэ (2018 гъэ), япэ 
(2019 гъэ), ещанэ (2022 гъэ) увыпIэхэр къыщихьащ. 

БАХЪСЭН  Азэмэт.

Нейрохирург нэхъыфIу
къалъытащ

гъэхэм Москва дэт, Пирогов 
Н. И. и цIэр зезыхьэ Урысей 
лъэпкъ медицинэ универси-
тетым хирургиемкIэ, 2010 - 
2012 гъэхэм РМАПО-м нейро-
хирургиемкIэ я клиникэ орди-
натурэхэм щеджащ, илъэс 
зэхуэмыдэхэм къалащхьэм и 
медицинэ еджапIэ нэхъыщ-
хьэ, клиникэ зыбжанэм и щIэ-
ныгъэм, Iэзагъэм щыхигъэ-
хъуащ. ПащIэр категорие нэ-
хъыщхьэ зиIэ нейрохирургщ, 
Хирург-вертебрологхэм я 
 урысейпсо зэгухьэныгъэм 
хэтщ, иджыпсту и лэжьыгъэр 

щрихьэкI, Демихов В. П. и 
цIэр зезыхьэ къалэ клиникэ 
сымаджэщым и IэщIагъэлI 
па жэхэм ящыщщ. Мурат зы-
пэрыт IэнатIэм фIыуэ зэрыхи-
щIыкIым и щыхьэтщ, зэпеуэм 
ипкъ иткIэ, ар Москва къалэм 
и нейрохирург нэхъыфIу къы-
зэралъытар. 

Дохъуэхъу ди хэкуэгъу щIа-
лэм и зэфIэкIым хуэфэщэн 
пщIэрэ гулъытэрэ зэригъуэ-
тамкIэ икIи адэкIи ехъулIэны-
гъэхэр иIэу и лэжьыгъэр ири-
хьэкIыну.

ЩХЬЭЩЭМЫЩI  Изэ.

Сыт  хуэдизри  гъэкъабзэ
микроб хэсмэ яукIыну. Абы 
щхьэкIэ къэмынэу, «Рос пот-
реб надзор»-м къегъэлъа гъуэ 
зы илъэсым къриубыдэу Уры-
сейм и цIыху мелуани 2-м 
нэсым узыфэ зэмылIэужьы-
гъуэхэр псым къыхахыу. Сыт 
хуэдэ фильтр лIэужьыгъуэ 
цIыхум къимыгупсысами, 
абы  хэм яхуэгъэкъабзэркъым 
псыр. Псалъэм папщIэ, дэ ди 
гугъэщ Къэбэрдей-Балъкъэ-
рым и щIыуэпсыр къабзэу, ди 
псыр фIыуэ, ди хьэуар узын-
шэу. Ауэ бгыщхьэм къежэха 
псынэпс къабзэр ди унэм 
 къекIуалIэми, ар зрижэ бжьа-
мийхэр илъэс дапщэ хъуауэ 
щIым щIэлъми, абыхэм я 
кIуэцIым кIэрищIа фIейр зы-
хуэдэри тщIэрэ?! Псынэпс 
 къабзэми зыри пхуефэжыну-
къым иджыпсту: апхуэдэхэм 
микроорганизм зэмылIэу-
жьыгъуэ куэд хэсщ, нитрат-
хэр, щIыгъэпшэрхэр псым 
зэрыхилъасэри гурыIуэгъуэщ! 
Абы цIыхум хех лъатэ уз, и 
щIыфэр къощэщ е зэпотхъ, и 
къупщхьэхэр егъэуз, и гум 
 йоуэ. 

Гъэкъэбзагъэххэу, птулъ-
кIэм иту псы лъапсейхэр 
къэф  щэхурэ? ФIыр умыщIэ-
мэ - лъапIэр къэщэху жыхуиIэ-
ракъэ-тIэ! Ар нэхъ зэраныжщ, 
фи жагъуэ зэрыхъунщи… 
Псым заряд зэриIэр зыщIэр 
щIэныгъэрылажьэхэрщ, къы-
зэрыгуэкI цIыхухэм сыт хуа-
Iуэху а псоми?! АтIэ, псым «+» 
«-» заряд иIэщи, ди унэм къе-
кIуалIэхэмрэ тыкуэным къы-
щытщэхухэмрэ «+»-щи, «ку-
нэф» фIэщ. Сыту жыпIэмэ, 
абы сэбэпынагъ зыри пы-
лъыж къым. ЩIыуэпсым ап-
хуэдэу зэтриублащ а Iуэхури, 
«-» заряд зиIэ псырщ I эп къ-

лъэпкъым изагъэри, къы-
хуигъэщIари. 

Апхуэдэпс къыщыбгъуэты-
нур цIыхум и лъэ здынэмыса, 
зыхэмыIэба, зэIимыщIа щIы-
пIэ жыжьэхэрщ. Ар къып хуэ-
щэхунукъым икIи уи унэ къып-
хуешэлIэнукъым. Сыту жы-
пIэмэ, щIыуэпс къабзэм псы 
стэчан къыхэпхами, абы и за-
рядыр сыхьэтитI дэкIмэ «+» 
мэхъуж! Аращ иужьрей зэ-
маным къызэщIэхъея узыфэ 
зэрыцIалэ гуэрхэр къызы-
хэкIыр, цIыхум узыншагъэ щIи-
мыIэжыр, псэ къыхэзылъ хьэ-
жын псы щIимыгъуэты жыр.

ХэкIыпIэ щыIэ жыпIэмэ, 
хэп лъэгъуэщ ди Iуэхур. 
ЦIыхум хузэфIэкIыр ири-
щIащ щIыуэпсми, абы щIэх-
фэх зыхуэгъэкъэбзэжынуми 
зыми ищIэркъым. Нэхъапэ-
Iуэ кIэ угупсысэн хуеящ жы-
хуиIэращ… США-м и прези-
денту щыта Кеннеди Джон 
жиIауэ щытащ мыпхуэдэу: 
«НобэкIэ зауэхэр щIекIуэкIыр 
щIы дагъэм щхьэкIэщ. Ауэ 
къэсынущ зэман, цIыхухэр 
псы къабзэ щхьэкIэ зэзауэу». 
Дунейм цIыхуу тетым и зэхуэди-
тIым псы къабзэ ягъуэтыркъым. 

- Сэ къызэрызгурыIуамкIэ, 
щIыуэпсыр хъумэным теу-
хуауэ гъэсэныгъэ ебгъэкIуэ-
кIыну гуващ. Къэрал зызы у-
жьахэр илъэс куэд ипэкIэ мы 
дызытепсэлъыхьа Iуэхугъуэ-
хэм натIэкIэ еуэщ, я щыуагъэр 
къагурыIуэжри, щIыуэпсыр 
хъумэн зэрыхуейм телажьэу 
щIадзащ. ИкIи я щIыуэпсыр 
кърагъэлащ. Дауэ? Хабзэ 
ткIийрэ къарукIэ. Дэри аращ 
дызыхуэныкъуэр. ЩIыуэпсым 
кIэлъыплъхэм я бжыгъэр хэ-
гъэхъуэн хуейщ, уэрамыщ-
хьэр е псы Iуфэр пкIэнкIий 
 идзыпIэ зыщIхэм тезырышхуэ 
телъхьапхъэщ, уеблэмэ тут-
накъэщым махуэ зыбжанэкIэ 
исынуи зэранкъым. НэгъуэщI 
зыри и Iэмалкъым. Иджыпсту 
дыдэ щыщIэдзауэ ди щIыуэп-
сыр дымыхъумэмэ, ди бынхэр 
пхъэнкIийм къыхэнэнущ, псы 
къабзэ щхьэкIэ зэзэуэжу хъу-
нущ. Мис ар ди хьэрычэ ты-
щIэхэм къагурыIуэну, зэха-
щIыкIыну сыхуейт. Нобэрей 
махуэщ зэрыпсэур яхужыпIэ-
ну, псы Iуфэхэм деж щыт жыг-
хэр ираупщIыкIыурэ унэхэр 
щаухуэ, нэгъуэщI IуэхущIа-
пIэхэр иращIэкI. УкIэлъып-
хъанкIэкIэ Iуэхур зэфIэкI-
къым, щхьэусыгъуэращ 
 зэ   лэ жьын хуейр, - мы Iуэхум 
теухуауэ жеIэ биологие щIэ -
ны гъэхэмкIэ кандидат, ЩI-
ДАА-м и академик Хьэтыхъу 
Iэубэчыр.

ФЫРЭ  Анфисэ. 

Шэмызокъуэ  Заур
инструктор  пажэщ 

ЩIыналъэм къэхъукъа-
щIэ къызэрымыкIуэхэмкIэ       
и IэнатIэм наIуэ къызэ-
рищIамкIэ, жьапщэшхуэм 
Се вастополь къыщигъэуащ 
жыг 200-м нэблагъэ, унэ 
 42-м я щхьэхэр трихащ, 
ухуэныгъитхум я гупэ Iуплъа-
пIэхэр Iисраф ищIащ, жьым 
кърихьэжьа пкъыгъуэ зэ хуэ-
мы дэхэм машинэ 42-рэ зэ-
трикъутащ. Псы зыщIэлъэ-
да унагъуэхэри щыIэщ, ап-
хуэдэ унэхэм цIыху 35-рэ 
къы щIагъэIэпхъукIащ. Уэз-
дыгъэ ямыIэу къэнащ къат 
куэду зэтет псэупIэ унэ 25-
рэ, унейуэ 329-рэ. Къалэм и 
хьэблихым газ яIэкъым. 
Къэ хъукъащIэ шынагъуэм 
Кърымым щыщу зы цIыху 
хэкIуэдащ, 7-м фэбжь ха-
хащ. Севастополь щыпсэу 
цIыхуищ сымаджэщым щIа-
гъэгъуэлъхьащ.

Кърым хытыгуныкъуэмрэ 
Севастополрэ  къыщы къуэ-
уа жьапщэшхуэм хы толъ-
къунхэм нэхъ шына гъуэжу 
зыкърагъэIэтынкIэ хъунущ. 
ЩIыналъэм оперативнэ 
штаб щы зэ хашащ, блыщ-
хьэр мылэ жьэгъуэ махуэу 

ягъэуващ,  я цIыхухэр къыху-
раджэ щхьэу  сыгъуэншэу уэ-
рамым къыдэмыхьэну.

ХэкIыпIэ
нэхъыфIыр

Палестинэ къэралыгъуэ 
къызэгъэпэщыныр, абы и 
нэIэ Газэ секторыр щIэ-
гъэувэныр Израилым и 
шы нагъуэншагъэм дежкIэ 
хэкIыпIэ нэхъыфIу къе-
лъытэ Европэ зэгухьэны-
гъэм хамэ къэрал политикэ 
IуэхухэмкIэ и IэнатIэм и 
уна фэщI Боррель Жозеп.

АБЫ зэрыжиIэмкIэ, Газэр 
зыми и нэIэ щIэмыт щIэп-
хъаджащIэ гупым зыIэ-
щIалъ хьэу щIыналъэм щы-
тыкIэр нэхъри къыщамы-
гъэтIэсхъэн папщIэ, ар 
 уна фэ пыухыкIа щызекIуэ 
къэ ралым хэгъэхьэн хуейщ.

НэхъапэкIэ Боррель Жо-
зеп къыхигъэщауэ щытащ 
Палестинэм зэрителъхьэр. 
«Израилым и президент Гер-
цог Ицхакрэ сэрэ иджыбла-
гъэ дызэхуэзащ. Палести-

нэм и телъхьэу сызэ ры-
щытым щхьэкIэ, ди зэхуэзэр 
щIыIэ-щIыIэу екIуэкIыну си 
гугъа щхьэкIэ, псори хъар-
зынэу зэфIэкIащ. Сэ си по-
литикэ Iуэху еплъыкIэ псори 
къыздимыIыгъами, абыхэм 
пщIэ зэрахуищIыр къызгу-
рыIуащ», - жиIащ абы.

ЩэкIуэгъуэм и 28,
гъубж

ГущIэгъу зэхуэщIыным и 
дунейпсо махуэщ

1942 гъэм Къэбэрдей-
Балъ къэр партизан гупыр 
Жэмтхьэлэ Ипщэ щыIэ 
нэмыцэ гарнизоным теуащ, 
хэщIыныгъэшхуи ира-               
тащ.

1926 гъэм къалъхуащ къэ-
рал лэжьакIуэ, Къэбэрдей-
Балъкъэрым щэнхабзэмкIэ 
и министру, республикэм и 
Совет Нэхъыщхьэм и Прези-
диумым и секретару щыта 
Уэрсей Фаинэ.

1939 гъэм къалъхуащ хор-
мейстер, УФ-м щIыхь зиIэ и 
артист Бицу Юрэ.

1954 гъэм къалъхуащ 
 КъБР-м щIыхь зиIэ и ухуа-

кIуэ, техникэ щIэныгъэхэм-
кIэ кандидат, «Къэббалъ къ-
ремстрой» ОАО-м и уна-
фэщI ГъуэплъащIэ Алек-
сей.

1950 гъэм къалъхуащ 
 КъБР-м и цIыхубэ артисткэ, 
УФ-м щIыхь зиIэ и артисткэ, 
къэфакIуэ Iэзэ Шортэн Ал-
лэ.

1963 гъэм къалъхуащ 
 КъБР-м щIыхь зиIэ и журна-
лист, «Налшык» газетым и 
редактор нэхъыщхьэ Болэт 
Арсен.

1964 гъэм къалъхуащ 
къэрал лэжьакIуэ, политик, 
КъБР-м щIыхь зиIэ и юрист 
ДыщэкI Мадинэ.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщыты-
нущ.  Хуабэр махуэм   граду-
си 3 - 6, жэщым зы градус 
щыхъунущ.

ЩэкIуэгъуэм и 29,
бэрэжьей

1917 гъэм Цагъуэ Нурийрэ 
Дым Iэдэмрэ «Адыгэ макъ» 
газетым и япэ номерыр         
къыдагъэкIащ.

1924 гъэм къызэрагъэпэ-
щащ Дыкъэзыухъуреихь           
дунейр хъумэнымкIэ Уры-
сейпсо зэгухьэныгъэр.

1953 гъэм къалъхуащ             
УФ-м щIыхь зиIэ и ухуакIуэ, 
техникэ щIэныгъэхэмкIэ док-
тор Хьэмгъуокъу Руслан.

Дунейм и щытыкIэнур

pogoda.yandex.ru» сайтым 
зэритымкIэ, Налшык пшэр 
техьэ-текIыу щыщыты-
нущ.  Хуабэр махуэм   граду-
си 5, жэщым градуси 3 щы-
хъунущ.

Урысей Федерацэм ула-
хуэ нэхъ мащIэ къыщахь и 
щIыналъэхэм я бжыгъэм 
хощI. Ар наIуэ къащIащ 
«РИА Новости» хъыбарегъа-
щIэ IэнатIэм иджыблагъэ 
иригъэкIуэкIа  къэп щытэ-
ны гъэхэм.

ДИ гуапэ зэрыхъунщи, зи 
цIыхухэм я лэжьапщIэхэм хэ-
зыгъэхъуэфахэм яхэтщ Къэ-
бэрдей-Балъкъэрри - нэгъа-
бэ и иджы хуэдэ зэманым 
елъытауэ, зи улахуэр мащIэу 
щытахэм процент 12,4-кIэ 
хэщIащ. 

Япэ увыпIэр иIыгъщ Алтай 
щIыналъэм. Абы щыпсэухэу 
улахуэ цIыкIу къэзыхьхэм я 
бжыгъэр процент 12,6-кIэ            
нэхъ мащIэ хъуащ, КъБР-р 
етI уанэщ, ещанэр Осетие 
Ищхъэрэ - Аланиерщ - про-
центи 10,2-кIэ.

ИпэкIэ къата хъыбарым 
наIуэ къызэрищIамкIэ, Къ э-

Улахуэхэм хохъуэ
бэрдей-Балъкъэрым 2023 
гъэм и япэ илъэс ныкъуэм 
щат улахуэм и индексым ику 
иту проценти 113-кIэ хэхъуащ, я 
Iэрылъхьэм - 106,2-кIэ. ЦIы ху-
хэм къаIэрыхьэ улахуэр 
иужьрей илъэсищым нэ-
хъыбэ хъууэрэ макIуэ: 2021 
гъэм проценти 9,8-кIэ, 2022 
гъэм проценти 7,2-кIэ, 2023 
гъэм и япэ мазихым - про-
цент 15,7-кIэ дэкIуеящ. 

Апхуэдэуи FinExpertiza 
къэп щытакIуэ-чэнджэщакIуэ 
IуэхущIапIэм иригъэкIуэкIа 
иужьрей зэпэлъытыныгъэ-
хэм къызэрагъэлъэгъуамкIэ, 
2023 гъэм и щIышылэ - шыщ-
хьэуIу мазэхэм къриубыдэу, 
хьэуа транспортым щыла-
жьэхэм я улахуэм и инагъым-
кIэ ику иту Урысей Федера-
цэм и щIыналъэхэм я деж 

Къэбэрдей-Балъкъэрым еп-
лIанэ увыпIэр щиIыгъщ. 

Псалъэм папщIэ, Къэбэр-
дей-Балъкъэрым авиацэм 
пыщIауэ лажьэ и цIыхухэм 
у лахуэу ику иту мазэм сом 
мин 200,6-рэ къахь. АбыкIэ 
ди япэ итщ Чукотскэ АО-р - 
сом мин 242,1-рэ, Тывар - 
сом мин 220,4-рэ, Камчаткэ 
щIыналъэр - сом мин 212,5-
рэ. Етхуанэ увыпIэр иIыгъщ 
Астрахань областым - сом 
мини 189,9-рэ.

Къэбгъэлъагъуэмэ, Уры-
сей Федерацэм и авиацэм 
щылажьэхэм улахуэу ику иту 
сом мини 151,9-рэ къахь. 
Хьэуа транспортым щат ула-
хуэмкIэ, къэралым и нэ-
гъуэщI IэнатIэхэм елъытауэ, 
ет хуанэ увыпIэр иIыгъщ. 

 ХЬЭЩЫКЪУЕЙ  Олег. 

 ЩIыуэпс

Хъыбар гуапэ

Дунейпсо Адыгэ Хасэм, ЩIэныгъэхэмкIэ Дунейпсо 
Адыгэ Академием, Къэбэрдей Адыгэ Хасэм хэтхэм, 
«Адыгэ псалъэ» газетым, «Iуащхьэмахуэ», «Нур» жур-
налхэм я лэжьакIуэхэм гущIыхьэ ящыхъуащ КъБР-м и 
цIыхубэ тхакIуэ Къандур Мухьэдин Иззэт и къуэр ду-
нейм зэрехыжар икIи абы и Iыхьлыхэмрэ и благъэхэмрэ 
яхуогузавэ.

Фэеплъ



* * *

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэ дзэ 
Джатокъуэ Марьянэ, корректорхэу 
Щоджэн Иннэ (1, 4-нэ нап.), Щоджэн 
Заирэ (2, 3-нэ нап.).

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар Бицу Жаннэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

УнафэщI-редактор 
ШИР ДИЙ Маринэ

РЕДКОЛЛЕГИЕМ  ХЭТХЭР:

Жыласэ Заурбэч (редактор нэ-
хъыщхьэ), ЖьэкIэмыхъу Маринэ 
(унафэщI-редактор), Къаншокъуэ 
Эллэ (жэуап зыхь секретарь), 
  Къар дэн Маритэ, Къумахуэ 
  Ас лъэн, Нэ щIэпыджэ Замирэ, Чэ-
рим Марианнэ, Щхьэ щэмыщI Изэ.

Къэбэрдей-Балъкъэрым     
и къэралыгъуэр илъэси 100 
зэрырикъум и щIыхькIэ 
къы зэIуаха «Сквер 100-ле-
тия» зыгъэпсэхупIэм хыхьэу 
яухуа гъуазджэ галереем 
щагъэлъагъуэ сурэтыщI зэ-
адэзэпхъухэу Турай Рустам-
рэ Атэлыкъ Мариамрэ я лэ-
жьыгъэхэр. 

КъБР-м и СурэтыщIхэм я 
зэгухьэныгъэм и унафэщI 
Къа ныкъуэ Жаннэ гъэлъэ-
гъуэныгъэр къыщызэIуихым 
и псалъэм къыхигъэщащ 
 ху дожник Турай Рустам зэ-
фIэкIрэ щIэныгъэрэ зэрыб-
гъэдэлъыр, и адэм и гъусэу 
утыку къихьа Мариам дежкIэ 
ар зэрыфIыгъуэшхуэр. 

Зэадэзэпхъум я сурэт 
щхъуэ кIэплъыкIэхэр сыт хуэ-
дэ  ныбжьым итхэми - бали-
гъхэми сабийхэми - яхуэгъэ-
защ. А лэжьыгъэхэр узыгъэгу-
п  сысэщ, щIэм утезыгъэгуш-
хуэщ. Сурэтхэм къыщы гъэ-
 лъэгъуащ жьымрэ щIэмрэ я 

Бахъсэн щIыналъэм и «Джэдыкъуэ Плъыжь» комп-
лексым иджыблагъэ щекIуэкIащ гъуэгуанэ кIыхь шым 
тесу зэпычынымкIэ зэхьэзэхуэ. Ар теухуауэ щытащ Ани-
кеев Сергей и фэеплъ саугъэтыр къэхьыным. Абы хэтащ 
Къэбэрдей-Балъкъэрым нэмыщI, Къэрэшей-Шэрджэ-
сым, Адыгейм, Дагъыстэным, Мэзкуу, Липецк, Пензэ об-
ластхэм, Ставрополь, Краснодар крайхэм я шууейхэр. 

КИЛОМЕТРИ 100 зи кIыхьагъ гъуэгуанэр зэпычыным япэ 
увыпIэр къыщихьащ Мэзкуу областым щыщ Ковшаровэ 
Анастасие (Эхо де Монтпаон шымкIэ), етIуанэ хъуащ ди 
республикэм и шууей Зыхъуэ Замир (Азарт), ещанэр Жам-
бей Сэлимщ (Гектор, КъБР).

Километр 80-м япэ щыхъуащ КIэбышэ Анзор (Гильзар, 
КъБР), етIуанэр Къунаш Алимбэчщ (Нарадная, КъБР), Тау 
Аслъэнбэч ещанэщ (Рабдан, КъБР).

Километр 40 къэзыкIуахэм я деж щытекIуащ Абдуллаевэ 
Салихьэ (Аль-Шамс, КъБР), Гусак Елизаветэ етIуанэщ 
(Убых, КъБР), Тембот Динэ ещанэщ (Глок, Адыгей).

Зэхьэзэхуэм къыщыхэжаныкIахэр щIыхь тхылъхэмкIэ, ку-
бокхэмкIэ, медалхэмкIэ ягъэпажащ. 

«Аникеев Сергей шы лъэпкъыфI къэзыгъэхъу цIыху те-
лъыджэу щытащ. Краснодар крайм щыIэ «АдыгэшымкIэ 
Аникеевым и шы завод» IуэхущIапIэм и унафэщIу, къэра-
лым шы лъэпкъыфIхэр къыщызыгъэхъухэмрэ адыгэшыр 
фIыуэ зылъагъухэмрэ я зэгухьэныгъэм и тхьэмадэу лэ-
жьащ. И къару, щIэныгъэ, гуащIэ куэд хилъхьащ адыгэшыр 
гъэбэгъуэным, абы и пщIэр дунейм лъагэу щыIэтыным. А 
цIыху гуащIафIэр дэ зэи тщыгъупщэнукъым», - яжриIащ 
къызэхуэсахэм Бахъсэн къалэм и администрацэм и 
унафэщI Мамхэгъ Хьэчим. 

НАУРЫЗЫКЪУЭ Ислъам. 

Зэманыр шэ икIауэ макIуэ 
жыхуаIэракъэ, илъэс 35-рэ 
дэкIащ Шафий Аслъэн къы-
зэ рыс цIы хурэ. Нобэ хуэдэу 
сощIэж япэу ар щыслъэгъуа 
махуэр. Къэрмокъуэ Мухьэ-
мэд радиом щылажьэхэр 
дызэ хуишэсри дигъэцIыхуа-
уэ щытащ. ЩIалэщIэ лъагъу-
гъуафIэ щхьэпэлъагэ, щIалэ 
бжьыфIэ къекIу, и нэгум 
 къабзагъэрэ угъурлыгъэрэ 
кърихыу. Абы щыгъуэ еджа-
пIэ ищхьэм и 5-нэ курсым 
щеджэрт ар. Япэ махуэхэм 
тIэкIу Iэнкуну щытами, иу-
жьым къытхэсыхьри, игъа-
щIэ лъандэрэ къыддэла-
жьэм хуэдэу, гъунэгъу дызэ-
хуэхъуащ. 

АДЭФI иIащ Аслъэн. Ди 
лэжьэгъу щIалэр унагъуэ щы-
хъуам щыгъуэ радиом щы-
лажьэ журналистхэр, къанэ 
щIагъуэ щымыIэу, Дыкъынэ 
Хьэмид ди нэхъыжьу, дыкIуат 
Зеикъуэ. Абы щыгъуэ къэт-
цIыхуащ и адэ Мухьэмэд.          
И зыIыгъыкIэм, и псэлъэ- 
кIэм узыIэпишэу, фэрыщIагъ 
лъэпкъ хэмылъу цIыху зэпIэ-
зырытт, цIыху гуапэт. Илъэ-
ситху фIэкIа имыныбжьу, 
Мухьэ мэд адэншэу къанэри, 
гъащIэм и архъуанэ щысхьын-
шэхэм ягъэкIэрэхъуа, а псом 
ипсыхьа цIыхут ар. Абы щы-
гъуэ сигу къэкIаращ: ярэби, 
адыгэ цIыхухъум хэлъын хуей 
хьэлыфI псори мыбы и деж 
щызэхуэмыхьэсауэ пIэрэ? 
Хьэблэми жылэми пщIэ зы-
хуащI апхуэдэ адэ, сабийхэм 
щIэныгъэ егъэгъуэтыным зи 
гъащIэр тезыухуа ФатIимэт 
хуэдэ анэ уиIэу гъуэгу пхэнж 
утеувэнт?! Зэрысабийрэ Ас-
лъэн къэгъуэгурыкIуащ къэ-
зылъ хуахэм, и Iыхьлы-бла-
гъэхэм я жыIэм темыкIыу, я 
жьауэм щIэту, абыхэм я ду-
ней тетыкIэр и гъуазэу. Псом 
хуэмыдэу щIалэщIэм дежкIэ 
щапхъэ хьэлэмэтт и Iыхьлы 
гъунэгъу Шафий Хьэчимрэ 
абы и шынэхъыщIэ Хьэсэнрэ. 
ЗэшитIым я деж имыщIэ куэд 
къыщищIащ абы - гъащIэм, 
цIыхугъэм, пэжагъым, цIыхум 
псэ къабзэкIэ бгъэдэтын 
зэрыхуейм теухуауэ. ЩIа-        
лэм къипхъуатэрт зэшитIым 
къыж раIэр, я чэнджэщхэр. 
Абы фIэгъэщIэгъуэнт а лIи-
тIым я къэухьыр зэрыиныр, 
ныбжьэгъу зэракуэдыр икIи 
абыхэм зыгуэркIэ ещхь сы-
хъуарэт жиIэу ехъуапсэрт. 

Школ нэужьым Шафийр 
щIотIысхьэ Къэбэрдей-Балъ-
къэр къэрал университетым  
и тхыдэ къудамэм. Зы илъэс-
кIэ щIэсауэ, дзэ къулыкъум 
даш. Къигъэзэжа нэужь пе-
щэж и еджэным. И адэ-анэм 
затримыгъэхьэлъэн папщIэ, 
стадионым уври ток Iуэхум 
пыщIауэ лэжьащ еджэным 
къыщыдэхуэ зэманхэм. Ас-
лъэн куэд щIауэ дихьэхырт 
сурэт щIынми, тхэн Iуэхуми, и 
IэдакъэщIэкI гушыIэ тхыгъэ 
цIыкIухэр, ауаныщI сурэтхэр 
«Ленин гъуэгу» адыгэ газе-
тым ихьурэ Уэрэзей Афлик 
хут ридзащ. 

Радиом ува нэужь, Ша-
фийм и пщэ иралъхьащ 
 щIалэгъуалэм папщIэ нэтын-
хэр игъэхьэзырыну. Езыри 
ныбжь кIэ щIалэти, хуэфащэ 
ды дэу а лэжьыгъэр лъагъэ-
сат. ИкIи къыщIэмыхуэу 
илъэс зыкъомкIэ иригъэ кIуэ-
кIащ ныбжьыщIэхэм ятеухуа 
нэтынхэр. «ЩIалэгъуэ» ра-
дио журналыр, пыплъхьэни 
пып хыни щымыIэу, къехъу-
лIэу щытащ. 

Аслъэн куэдым зэ ры хуэIэи-
жьыр наIуэ тщыхъуащ: абы 
щIэх дыдэу къипхъуэтат нэ-
тыныр зэрагъэхьэзырым и 

Зэадэзэпхъум я утыку

зэпыщIэныгъэр. Зи гъуазджэ, 
дуней еплъыкIэ зиIэж зэадэ-
зэпхъур зэрызэчэнджэщым 

гу лъыботэ, щIэ куэдым зэ-
рызрапщытым зарегъэужь.

УФ-м и СурэтыщIхэм я зэ-

гухьэныгъэм хэт, Ленинград 
сурэт щIынымкIэ, скульп-
турэмрэ архитектурэмкIэ и 

институт Репиным и цIэр зе-
зыхьэр къэзыуха Турай Рус-
тамрэ художник щIалэ, 
 КъБКъУ-м ДизайнымкIэ и 
кол леджымрэ КъБКъУ-м 
жур налистикэмкIэ и факуль-
тетымрэ къэзыуха Атэлыкъ 
Мариамрэ гъуазджэмкIэ щIэ-
ныгъэфI зэраIэм и фIыгъэ-
кIэ я лэжьыгъэм къы щIэуп-
щIэм хохъуэ. Турайм и лэ-
жьыгъэхэр щигъэлъэгъуащ 
Третьяковскэ галереем, Мос-
ква Художникхэм я унэ нэ-
хъыщ хьэм. И IэдакъэщIэкI-
хэм щыщ Урысейм, нэгъуэщI 
щIы  налъэхэм (Таджикиста-
ным, Германием, Америкэм и 
Штат Зэгуэтхэм, Япо нием) я 
музейхэмрэ галерее щхьэ-
хуэхэмрэ щахъумэ. 

Турай Рустам фIыщIэ хуи-
щIащ гъэлъэгъуэныгъэр 
 къы зэзыгъэпэщахэмрэ абы 
зы кърезыгъэхьэлIахэмрэ. 

ТЕКIУЖЬ Заретэ.
Сурэтыр  

Къарей  Элинэ трихащ.

Шы лъэпкъыфIхэм тесу зэпоуэ Гуп Iей зэи
сыхэхуакъым

щэхухэр. КъимыдэкIэ жур-
налистхэр дызэмыса опера-
тор IэщIагъэми зэман кIэ-
щIым ижь хуэхъуат. Лэжьы-
гъэм, еджэным щыпашэ 
 щIалэгъуалэр утыку къы зэ-
рыришэм, радиом едаIуэхэм 
зэрыригъэцIыхум нэмыщI, 
Аслъэн а зэманым зэфIи-
гъэкIауэ щытащ Iуэху щхьэпэ: 
МафIэдз Сэрэбий къыди-
гъэкIа «Адыгэ хабзэ» тхылъ 
хьэлэмэтым итхэм, къанэ 
щIагъуэ щымыIэу, радиокIэ 
къахуеджащ.

Ар щIалэ дыдэу СССР-м и 
Журналистхэм я союзым ха-
гъэхьащ. Нобэ Урысейм и 
апхуэдэ зэгухьэныгъэм хэтщ.

Ди ныбжьэгъу щIалэм 
дэплъагъурт зи IэщIагъэм 
хуэIэзэ журналистым хэлъын 
хуей, ауэ тхэн Iуэхур пщэрылъ 
зыхуэхъуа зыкъомыр зыхуэ-
хей зы Iуэху бгъэ ды хьэкIэ. Ра-
диокIэ къэдгъэп сэ лъэну зи-
ужь дихьэ языныкъуэ уна-
фэщIхэм дыкъагъэ лъеймэ, 
Аслъэн а лъэны къуэмкIэ къы-
щIэхуэртэкъым. А зыбгъэ ды-
хьар щIэх дыдэу къыдихьэ-
хырт и псэлъэкIэмкIэ, и гушы-
IэкIэмкIэ, и нэгу зэлъыIухам-
кIэ. Абы теухуауэ ди радиом и 
редактор нэхъыщхьэ Къэрмо-
къуэ Му хьэмэд жиIауэ щы-
тащ: «Уэлей, Шафийм мы-
вэри къи гъэпсэлъэ фынум». 

«ГушыIэр Тхьэм и щIасэщ», 
жи адыгэ псалъэжьым. Ас-
лъэн хьэуэжьыуэщ. Апхуэдэ 
хьэл зэрыхэлъыр и гъащIэ 
 гъуэгуанэм, дауи, сэбэп къы-
щыхуохъу. ЗыгуэркIэ гукъы-
дэж щIагъуэ уимыIэу уIущIа-
мэ, къэхъуа-къэщIа Iуэхугъуэ 
гуэр къеIуэтэжри, уи нэгури 
зэлъыIуокIыж, уигу щIэны-
къуэри пIэщIохуж. Аслъэн 
гушы Iэр зэрищIасэм, псалъэ 
щхьэкIэ и жып зэримыIэбэм  
и зы щапхъэ цIыкIу къэс-
хьынщ. Хьэжыкъарэ Алик, ар, 
сэ сыещанэу зэгуэрым Аруан 
къуажэм дыкIуат а жылэм и 
Iуэху зытетым дытетхыхьыну. 
Колхозым и тхьэмадэ Мэ-
зыхьэ Iэуесбий къэтлъы-
хъуэурэ щыдмыгъуэтым, зы-
гуэрым къыджиIащ скла-
дымкIэ щыIэнкIэ зэрыхъунур. 
ДокIуэ а жыхуаIам. Псалъэ-
макъ къызыщIэIукI абы дэт 
унэ цIыкIумкIэ доунэтI. Дыз-
дыщIыхьам щIалищ щIэст, 
Iэнэ къагъэувауэ - лырэ кIэр-
тIоф гъэжьарэ зэ щIэлъу зэ-
рылъ тебэшхуэр,  игъусап -
хъэ ри щIыгъужу, къагъэхьэ-
рычэта къудейт. «Фыкъебла-
гъэ» жари къытщыгуфIы-
кIащ. Алик къацIыхурт, я 
къуа жэгъути. ИтIанэ зы къэп-
салъэри жиIащ: «Уэлей, фы-
къызэрыкIуэнур тщIамэ, мэл 

фхуэдукIынтэм». А меданым 
Аслъэн, «дэ зыщIыпIи дыпIа-
щIэркъым», жиIэри дигъэ-
дыхьэшхащ … 

Сыт хуэдэ IуэхукIэ зыхуу-
мыгъазэми, хузэфIэкIыну за-
къуэмэ, Аслъэн укъигъэщIэ-
хъунукъым. Радиом къыщыд-
дэлэжьа зэманым, автома-
шинэ исти, куэдым сэбэп 
яхуэхъуащ: пIащIэгъуэкIэ зы-
гуэр зыщIыпIэ нэсын хуей- 
ми, бэзэрым щэхуакIуэ кIуэ-
нуми, Iуэхутхьэбзэ яхуищIэрт. 
Апхуэдэут ар зэрагъэсар - 
хузэфIэкIымкIэ цIыхум за-
щIигъакъуэу - псалъэ мы-
хъумыщIи жиIэу зэхэпхыну-
къым, и нэмысымрэ и цIыху-
гъэмрэ сыт щыгъуи япэ итщ. 

Радиом иужькIэ телевиде-
нэми илъэсипщIым нэбла-
гъэкIэ щылэжьащ Аслъэн. 
Абыи нэтын купщIафIэ куэд 
щытрихащ. Телевизореплъ-
хэм хуабжьу гунэс ящыхъурт 
абы зэригъэпэщ гушыIэ теп-
лъэгъуэхэр. 

ЛIыпIэ иува цIыхур зэм-зэм 
зэплъэкIыжу и гъащIэ гъуэ-
гуа нэр щIыщипщытыкIыж 
щы Iэщ. И блэкIар гукIэ щы-
зэригъэзэхуэжкIэ, щриплъэж-
кIэ, Аслъэн и нэгу къыщIоу-
вэж щIэныгъэ лъагъуэм тезы-
шахэр, чэнджэщкIэ, IуэхукIэ 
зыкъыщIэзыгъэкъуахэр, пэжу 
къыбгъэдэтахэр, щапхъэ къы-
хуэхъуахэр:

- Сэ зэи сщыгъупщэнукъым 
си япэ егъэджакIуэ Къал-
мыкъ Зои, класс унафэщI 
гъуэ зэджэу щыта Шыд Ната-
льи, адыгэбзэр фIыуэ сэзы-
гъэлъэгъуа Ует Аслъэнбии, 
нэ гъуэщI цIыху телъыджэ мы-
мащIэу, фIыщIэ ин зы хуэсщI-
хэри. Радиом лэжьапIэ сыува 
нэужь, шынэхъыщIэу сыкъаб-
жу къызбгъэдэтащ, я сэбэп 
къызэкIащ Къэрмокъуэ Му-
хьэмэд, Дыкъынэ Хьэмид, 
Хьэ жыкъарэ Алик, Джыназ 
Юрэ, БжэныкIэ Мухьэб, 
 Къардэн Хьэсэн, нэгъуэщIхэ-
ми.  Телевиденэм сыщы щы-
Iами, ещ  хьыркъабзэу, цIыху 
ахъырзэманхэщ сызыдэлэ-
жьахэр - псом япэу и цIэ 
къыхэзгъэщыну сыхуейт 
 Шур дым Алихъан - абы хуэ-
дэу цIыху псэ къабзэ, цIыху 
жумарт куэд срихьэ лIакъым. 
Къуэдзокъуэ Хьэсэни, Урыс 
Мухьэзыри, Тхьэмокъуэ Ба-
рэсбии, Жылэтэж Сэлэдини 
цIыху телъыджэхэу щытащ. 
Пэжыр жысIэнщи, дэнэ сы-
щымылэжьами, гуп Iей зэи 
сыхэхуакъым. Нобэ сыщы-
лажьэ «Адыгэ псалъэ» газе-
тым и редакцэм щыIэхэри 
апхуэдэу собж. 

Аслъэн иIэщ щIалитI: Азэ-
мэтрэ Азрэтрэ. Нэхъыжьым 
Ростов къалэм дэт къэрал 
уни верситетыр къиухащ, ин-
форматикэ Iуэхум пыщIа Iэ-
щIа гъэ иIэу, нэхъыщIэр Став-
рополь къалэм щыIэ еджа пIэ 
ищхьэхэм ящыщ зым щIэсщ, 
5-нэ курсым нэсауэ.

ГъащIэ - жыхуаIэращи, 
цIыхум и гъуэгур удз гъэгъа-
кIэ къэгъэтIылъыхьакъым. 
Ухуей-ухуэмейми, абы гъэу-
нэхуныгъэ зыбжанэм ухуешэ, 
уеудыныщIэ. ЛIыпIэ иува ди 
шынэхъыщIэм дохъуэхъу 
узын  шагъэр и бащэу дяпэкIи  
и гъащIэ гъуэгур икIуну, и гур 
зыхуеIэ, зыщIэхъуэпс  мура-
дыфIхэм и Iэр лъэIэсыну. 

САУТ  СулътIан.

ГугъэфIхэр къыдат
 «Динамо» (Ставрополь) - 

«Спартак-Налшык»: - 1:2 
(1:0) Ставрополь, «Динамо» 
стадионым. ЩэкIуэгъуэм и 
25-м. ЦIыху 247-рэ еплъащ. 

«Динамо» (Ставрополь): 
Лизенкэ, Бронников (Иванов, 
88), Ярцев, Кокоев, Серчен-
ков, Исик, Пучков, Болгов, 
Багателие, Степанович (Ка-
рагезов, 68), Хокришвили 
(Фещенкэ, 78).

«Спартак-Налшык»: Къу-
мыкъу, Далиев, КIэдыкIуей, 
Березов, Молэмусэ, Хьэшыр, 
Мэкъуауэ (Масленников, 46), 
Торосян, Жангуразов (Селя-
ев, 61), Дмитриенкэ (Топурие, 
46), ЛIуп (Котов, 80).

Судьяхэр: Харин (Волог-
дэ), Валов (Мэзкуу), Волков 
(Мэзкуу). 

Топхэр дагъэкIащ: Хок-
риш вили, 13 - (1:0), ЛIупым, 
63 (1:1), Селяевым, 90 (1:2).

Дагъуэ къыхуащIащ: Хьэ-
шырым, Мэкъуауэм, Торо-
сян.

УРЫСЕЙ Федерацэм фут-
болымкIэ и етIуанэ лигэм и 
«Б» дивизионым хэт коман-
дэхэм ирагъэкIуэкI зэхьэзэ-
хуэхэм я етIуанэ Iыхьэм ипкъ 
иткIэ щэкIуэгъуэм и 25-м 
«Спартак-Налшыкыр» щы-
хьэ щIащ Ставрополь и «Ди-
намо»-м деж.

«Спартак-Налшыкым» ири-
гъэкIуэкIа иужьрей зэхьэ-

зэхуэм зыри хуэмеижу фэ те-
тами, хьэщIапIэ щыIэу зита-
къым, уеблэмэ ерыщагърэ 
жыджэрагърэ къигъэлъа-
гъуэу Ставрополь къалэм 
щы джэгуащ. Пэжыр жыпIэ-
мэ, хэгъэрейхэми, зэIущIэр 
зэриухыну щIыкIэр къафIэ-
мы Iуэхущэми хъунут. Сыту 
жыпIэмэ, абыхэм «лъэ бы-
дэкIэ» турнир таблицэм и 
лъаб жьэм зыщагъэбыдат. 

Ауэ, абы щхьэкIэ къэмынэу, 
зэIущIэм и япэ Iыхьэм «Ди-
намо»-р хьэщIэхэм къебгъэ-
рыкIуэ зэпыту екIуэкIащ. Ко-
мандэм и гъуащхьэхъумэ-
ныкъуэ Багателие Лука и 
 закъуэ ди гъуэм къеб-
гъэрыкIуэри, IэмалыфI дыдэ 
иIащ топыр къытхудигъэкIы-
ну. Ди щIалэхэр игъуэу пэ-
щIэувэри, шынагъуэр гъуащ-
хьэм IуагъэкIуэтащ. ИужькIэ, 
зэпеуэм и 12-нэ дакъикъэр 
екIуэкIыу арат абы щыгъуэ, 
Багателие иджыри зэ ди 
 гъуэм къеуащ, арщхьэкIэ 
Къу мыкъу Аслъэнбэч топым 
иригъэгъэзащ. Ауэ Iуэхур 
абы кIэ зэфIэкIакъым - ди 
 гъуэм пэгъунэгъу Хокришви-
ли Давид топыр къыIэры хьэ-
ри, зэIущIэм и бжыгъэр къы-
зэIуихащ. 

ЗэIущIэм и 15-нэ дакъикъэ-
ми «Динамо»-м IэмалыфI 
иIащ, бжыгъэр нэхъыбэ хуэ-
щIыну. «Спартак-Налшы-
кым» и гъуащхьэхъумэ Бере-
зов Давид и Iэмы кIуэ лъэ-

мыкIуагъым къыхэкIыу ди 
 гъуэм пенальти къытрагъэу-
ват, хэгъэрейхэм я топджэгу 
Пучков Семён ди штраф-
нойм деж щриуда нэужь. 
Ауэ, насып диIэти, Кокоев 
Давид ар къыхуэгъэсэбэпа-
къым - гъуэм блэукIащ. 

Ставрополь и «Динамо»-м 
абы щхьэкIэ и Iэр иридзыха-
къым, уеблэмэ дыкъыхигъэ-
зыхьын щIидзат ерыщу, икIи 
Iэмал зыбжанэ иIащ ди ко-
мандэр къыхигъэщIэну. 
Къезб жэкIынщи, Серченков 
Сергей, Пучков Семён, Сте-
панович Артем, Исик Артём, 
Хокришвили Давид сымэ 
зэIущIэм и япэ Iыхьэр бжы-
гъэшхуэкIэ къыттекIуэу ира-
гъэухын яхузэфIэкIынут, ауэ 
псоми зытIэкIу яхурикъуа-
къым, ар зрагъэхъулIэн 
 папщIэ. 

ЗэIущIэм и етIуанэ Iыхьэм 
зэрыщIидзэу щытыкIэр зэуэ 
нэгъуэщI хъуащ, налшык-
дэсхэм бжьыпэр яубыдри, 
 хэгъэрейхэм, зэрыжаIэу, 
щхьэ къэIэтыпIэ ирамыту 
щIадзащ. Тхьэм ещIэ зыща-
гъэпсэхуа дакъикъэ зыб-
жанэм тренерым абыхэм 
къаж риIар, ауэ абыхэм, 
къыпхуэмыцIыхужыным хуэ-
дэу, я джэгукIэм зрагъэхъуэ-
жат. Иджы «Спартак-Налшы-
кыр» хэгъэрейхэм я гъуащ-
хьэм къытекIыртэкъым икIи 
зэкIэлъыпыту Iэмалхэр къы-
зэрагъэпэщырт, зэIущIэм и 

бжыгъэр зэхуэдэ ящIын, уеб-
лэмэ япэ ищын папщIэ. 

Арати, апхуэдэ ерыща-
гъым фIы гуэр къыдэкIуэн 
хуей тэкъэ зэгуэрым. ИкIи 
мыгувэу ЛIуп Ислъам ар нэ-
рылъагъу ищIащ. Футболым 
кIэлъыплъхэм гу лъатами 
сщIэркъым, ауэ а щIалэм 
иужь рей джэгугъуэхэм топыр 
хьэрхуэрэгъухэм яхудегъэкI 
икIи текIуэныгъэ къытхуехь. 

Сытми, зэIущIэм и 62-нэ 
дакъикъэм ЛIупым зэIущIэм 
и бжыгъэр 1:1 ищIащ. Абы 
иужькIи налшыкдэсхэм я еб-
гъэрыкIуэныгъэр ягъэкIэщ-
хъакъым икIи зэIущIэм и 
етIуанэ Iыхьэм къыдыщIа-
гъужа дакъикъэ зыбжанэм 
къриубыдэу яхузэфIэкIащ я 
гугъуехьым фейдэ къыхахы-

ну. Ди командэм кърата уг-
ловойр IэкIуэлъакIуэу къи-
гъэсэбэпащ Селяев Амыр-
хъан икIи текIуэныгъэр къыт-
хуихьащ.

Къэнэжа зэман мащIэм 
«Динамо»-м и топджэгухэр 
хущIэкъуащ бжыгъэр зэхуэдэ 
ящIыну, ауэ я Iуэхум къикIа 
щыIэкъым. 

Урысей Федерацэм футбо-
лымкIэ и етIуанэ лигэм и «Б» 
дивизионым хэт командэхэм 
а махуэм ирагъэкIуэкIа ад-
рей зэIущIэхэр мыпхуэдэ 
бжы гъэхэмкIэ иухащ: СКА - 
«Динамо-2» - 2:2, «Биолог-
Новокубанск» - «Алания-2» - 
4:1, «Севастополь» - «Побе-
да» - 1:1.

 
БАТОКЪУЭ  Албэч. 

Бжьыхьэ

Къру пщэ кIыхьхэр гублащхьэдэсэу
ХуабапIэм кIуэжхэу уафэгум итщ,
Бэвыгъэу уиIэр хэдмыгъэкIасэу
КъетхьэлIэжынхэу яужьым дитщ…
Тхьэмпэ пыпчыжхэр мафIэс зэщIэблэу
Ущымысхьыжу жыгхэм ибодз,
Дыгъэри мащIэу щабэу къыпхуэблэу
Пшэжьхэм я къуагъкIэ и бзийр

къыкъуедз.
ЗэмикI нэщхъейуэ укъопэбжьауэр.
ЩIыIэм уи нэгур зэхиуфащ.
Пшагъуэ тепIэну уэ къыптежьауэр
Си къуажэ цIыкIуми нытебуфащ.
ИIэжкъым хуабэ уи бжьыхьэ дыгъэм
Ауэ нэщхъейуэ утхущымыт.
Уэ уегъэхуабэр цIыхугу пщтырыгъэм
Хуабэншэу зэикI ар пхущымыт!

*  *  *  
Си шыпхъу, адыгэ пщащэ,
Уэ фIыщэу узолъагъу.
Нэмыс, насып, дахащэ,
Сыт щыгъуи бдызолъагъу.

Къэхъункъым зэикI уэркIэ
АдэфIыр щукIытэн,
Ныбжьэгъухэм дагъуэ пхуащIу,
Хуэмыхущ, щыпхужаIэн.

ЩIалэхэм уехьэрхуэру,
Лэжьыгъэ куэдым йокIу,
ЩыIэнкъым уэ IэщIагъэу,
ЩIэныгъэу уэзмыгъэкIу…

Нэхущ

Нэхущ пшэплъым и бзий кхъуакIэ лыдхэр
Уафэ лъащIэм пщIыпщIу хиутхащ,
Псыхъуэ цIыкIум шэфэху джанэ фафIэр
Уэрэд макъкIэ ушэу зыщихащ.

Хьэуа къабзэм щыбауэ къыпфIэщIу
Жыгхэм тхьэмпэ щхъуантIэхэр щIаупскIэ,
Уи щхьэгъубжэ зэIудзам гумащIэу
Къыщыушэ бзухэм укъагъаскIэ…

ЗэзэмызикI жьыбгъэр зэрыщэхум
Гу лъомытэу щхьэгъубжэм ныдокI,
ШхыIэн пIащIэр зытехуа бгъэгухум,
Дыхьэрэн нэкIуплъым зрешэкI…

***
Сэ уаем сыхэту сыппоплъэр куэд щIауэ,
Акъужьым уэс пхъашэр къыщIепхъэр

си нэгу,
Мазэгъуэм жэщ кIыфIыр нэхугъэ ищIауэ,
МэпIащIэр, мес, 

кIуасэу хигъэщIу и гъуэгу.
Щхьэжагъуэу Iумылхэр гум еIэу полъэлъ,
Сыппоплъэр куэд щIауэ, сэ уаер

схуошэчыр,
Гухэлъым си гущIэр жьэражьэу

къегъэплъ… 
***

Си хэку, уэращ си дамэр,
СлъогъэкIыр зысIэтын.
Уэрщ си гукъуэпс къудамэр
ЩыIэн упэслъытын!

Пэжым и бзий нэхугъэр
Уипкъ хахуэм пкърымыкI,
ФIыгъуэр зи щIыгу дамыгъэр
Уэращи, пщхьэщымыкI.

Анэ быдзышэм десфу
Схуэхъуащ уи хуабэр лъы,
СщIа гугъэм сынэсыфу
ПщIащ си щIалэгур плъы…

Уэр нэхъ гъусэфI сиIэнкъым,
Зеиншэу сыкъэмынэн,
Си гъащIэм зыри къыщыхъункъым,
Си хэку, ущIэзбгынэн!..

 
Урысей Федерацэм футболымкIэ и етIуанэ лигэм и 

«Б» дивизионым  зэхьэзэхуэр зэрыщекIуэкIыр

Дж.

8
8
8
8
8
8
8
8

Къ.

5
6
5
2
2
1
1
1

З.

3
1
1
2
3
1
4
3

Т.

21- 6
21-15
22-15
16-18
17-18
20-25
17-27
9-19

О.

31
28
26
18
15
15
13
9

ФI.

0
1
2
4
3
6
3
4

1. «Севастополь»
2. «СКА» 
3. «Спартак-Налшык»
4. «Биолог-Новокубанск»
5. «Динамо-2» 
6. «Алания-2» 
7.  «Победа» 
8.  «Динамо»

Командэхэр

И усэхэм хуэдэу, езыри 
къабзэт, гуапэт

УсакIуэ, уэрэдус Iэзэ 
Щоджэн Хьэбас Iэужь  да- 
хэ къызэзынэкIа, пIалъэ 
кIэ щIым къриубыдэу 
лъэпкъ литературэм зи 
 гъуэгу щыпхызышыжахэм 
ящыщщ. 

ХЬЭБАС Шэджэм Езанэм 
къыщалъхуащ, я къуажэ дэт 
курыт еджапIэм классиблыр 
къыщиуха иужь, абы кIыщым 
лэжьэн щыщIи дзащ. 

1952 гъэм Хьэбас Къэбэр-
дей-Балъкъэрым къафэмрэ 
уэрэдымкIэ и гупым я уэ рэд-
жыIакIуэ пашэ мэхъу. Абы 
къыдэкIуэу, щIалэщIэр  шко-
лым щIотIысхьэжри,  къеух.

АдэкIэ ар  ГИТИС-м  актёр-
хэр щагъэхьэзыр и къудамэм 
щIотIысхьэ. Ар къиуха нэужь, 
Щоджэныр илъэситIкIэ теат-
рым актёру, КъБР-м и те-
лестудием режиссёру щы лэ-
жьащ. Москва щыщеджэм 
Хьэбас Горький Максим и 
цIэр зезыхьэ Литературэ ин-
ститутым къыщызэрагъэпэщ 
творческэ семинархэм кIуэуэ 
щытащ. Мис абдеж щыщIэ-
дзауэ щIалэр усэ тхыным нэ-
хъыбэу дихьэх хъуащ.  

Щоджэным и IэдакъэщIэкI 
усэхэр щызэхуэхьэса тхы-
лъиплI дунейм къытехьащ: 
«Гурылъ IэфIхэр» (1959 гъэ), 

«Большая медведица» (1961 
гъэ), «Гум и хъуаскIэ» (1970 
гъэ), «Земное притяжение» 
(1974 гъэ).

Хьэбас и усэхэр анэм, хэ-
кум, адэжь щIыналъэм, лъа-
гъуныгъэм, зэныбжьэгъу-
гъэм теухуащ. Сыт и уасэ 
абы итха уэрэдыпкъхэр: 
«Пусть годы летят как поро-
ша», «Крылья орла», «Город 
звёздного металла», нэ-
гъуэщIхэри.

Абы и усэхэм псэм и хуа-
багъыр, цIыху гуапагъэр, 
лъэпкъ гупсысэр, гъащIэм и 
щIагъыбзэр Iэзэу къыщы-
гъэлъэгъуащ. 

ХъэтI шэрыуэкIэ лъэпкъ 
усыгъэм къыхыхьа  Щоджэн 
Хьэбас икIи драматургт. Абы 
и Iэдакъэ къыщIэкIащ «К 
свадьбе все готово», «Хьэ-
мидрэ абы и пэщIэщIэгъу-
хэмрэ» зы едзыгъуэ хъу гу-
шыIэ пьесэхэр.

Къипсэуар мащIэу куэд 
зыхузэфIэкIахэм ящыщщ 
Щоджэныр.

Хьэбас ныбжьэгъурэ цIыху-
гъэрэ зи куэда тхакIуэщ. 
Абыхэм ящыщщ усакIуэ, зэ-
дзэкIакIуэ Iэзэ Гайкович Бо-
рис. Борис Щоджэным теу-
хуауэ мы псалъэ гуапэхэр ит-
хауэ щытащ: «ЦIыхугъэшхуэ 
зыхэлъа си ныбжьэгъужьым 

и псэ  къабзагъэр  и Iэдакъэ-
щIэкI хэм щынэрылъагъущ. 
Ар дахэу тхэрт, нэхъыщхьэра-
щи, дахэу псэурт. Ди жагъуэ 
зэрыхъунщи, абы къыхуиу-
хар мащIэт. Ауэ дапхуэдиз 
къигъащIэми, ар зыхуэп-
сэунур и лъэпкъырт, фIыуэ 
илъагъу цIыхухэрт, армыхъу 
и щхьэртэкъым. Абы дапщэ-
щи цIыхугъэ и куэдт, куэдым 
фIыуэ къалъагъурт, пщIэш-
хуэ къыхуащIырт. «Си усэхэр 
сэ езым сфIэгъэщIэгъуэну 
сымытхмэ, еджэми гъэщIэ-
гъуэн щыхъунукъым», - жи-
Iэрейт абы. ИкIи егугъурт. 
Ара гъэнщ абы и Iэдакъэ-
щIэкIхэр фIыуэ щIалъагъум 
и щэху нэхъыщхьэр.

Хьэбас усэртэкъым, абы и 
гум илъыр къиIуатэу ар-
къудейт. И усэхэм хуэдэу 
езыри къабзэт, гуапэт, ду-
нейм и гур хузэIухат, щэны-
фIэт». 

Щоджэным и усэхэм 
ящыщ зыбжанэ ди гуапэу  
тыдодзэ. 

ЩОМАХУЭ Залинэ.

Гу зылъытапхъэ: зэхьэзэхуэм и япэ Iыхьэм къыщахьа очко 
бжыгъэхэри турнир таблицэм къыщыгъэлъэгъуащ.
Гу зылъытапхъэ: зэхьэзэхуэм и япэ Iыхьэм къыщахьа очко 

бжыгъэхэри турнир таблицэм къыщыгъэлъэгъуащ.

ШАФИЙ Аслъэн:


